
A XESTIÓN DUN DEPÓSITO DE 
BENS CULTURAIS DO PATRIMONIO 
ARQUEOLÓXICO DA CIDADE E 
PROVINCIA DE LUGO NUN MUSEO 
MONOGRÁFICO DE SITIO. O MUSEO 
DO CASTRO DE VILADONGA 
O Museo do Castro de Viladonga, de titularidade es-
tatal e xestión transferida á Comunidade Autónoma 
de Galicia, foi creado no ano 1983 como museo 
monográfico, polo Ministerio de Cultura, para a 
conservación, investigación e difusión do xacemento 
e dos materiais arqueolóxicos procedentes das 
sucesivas escavacións realizadas desde o ano 1971. 

A Comunidade Autónoma de Galicia, co traspaso de 
funcións do Estado en materia de cultura, pasa a asu-
mir, entre outras, toda a xestión do patrimonio históri-
co-artístico e arqueolóxico.

Dentro deste marco de competencias, promulga a Lei 
8/1995, do 30 de outubro, derrogada pola Lei 5/2016, 
do 4 de maio, do patrimonio cultural de Galicia, e polo 
Decreto 199/1997, do 10 de xullo, que regula as activi-
dades arqueolóxicas en Galicia. O patrimonio arqueoló-
xico pasa a ser considerado un ben de interese públi-
co, o que significa que é a Administración competente, 
neste caso a Dirección Xeral de Patrimonio Cultural de 
Galicia, a que ten que autorizar estas actividades para 
realizar calquera prospección arqueolóxica, remoción 
de terra, escavacións arqueolóxicas etc., ben sexa en 
propiedade pública ou privada. 

Nos últimos anos, o desenvolvemento e a relevancia 
da arqueoloxía como disciplina científica deu lugar á 
execución dunha gran cantidade de proxectos tanto 
privados como públicos, o que ocasionou que estes 
traballos arqueolóxicos, que desde as súas orixes eran 
realizadas polos museos, centros de investigación e 
universidades, pasen na súa maioría a ser executados 
por empresas con persoal especializado en prehistoria 
e arqueoloxía.

A execución destes proxectos levados a cabo no ám-
bito urbano e no rural proporciona unha gran cantidade 
de bens arqueolóxicos que necesitan dunha conserva-
ción, estudo e difusión. 

No ano 2005, para cumprir estas funcións e para levar 
o control e estudo de todos estes bens, a Dirección 
Xeral de Patrimonio Cultural designa o Museo do Cas-
tro de Viladonga como depósito provisional da maioría 
dos bens arqueolóxicos da cidade e provincia de Lugo, 
sen prexuízo de que poidan ser depositados noutros 
museos ou coleccións recoñecidas legalmente, comar-
cais, locais e noutros que permitan cumprir adecuada-
mente coa normativa.

A falta de espazo nos almacéns de reserva deste mu-
seo deu lugar á creación, no ano 2014, dun depósito 
externo na cidade de Lugo, dependente do Museo do 
Castro de Viladonga. 

Aínda que os responsables destes proxectos son os 
que teñen a obriga de entregar os materiais arqueolóxi-
cos coa documentación complementaria (inventarios e 
memorias), correspóndelle ao museo realizar a revisión 
e o estudo, así como a conservación, difusión e aten-
ción aos investigadores. 

O Museo do Castro de Viladonga, coa edición desta re-
vista anual CROA, pretende dar a coñecer e difundir es-
tes traballos arqueolóxicos e os materiais depositados.

Agradecemos aos arqueólogos responsables destas 
actuacións a súa colaboración e a todos os investiga-
dores e autores dos traballos publicados, xa que sen 
a súa colaboración sería imposible editar esta revista.

